
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
1․ Իրավական ակտի անհրաժեշտությունը 
Սույն իրավական ակտի անհրաժեշտությունը պայմանավորված է «Գյուղատնտեսական հետազոտությունների և հավաստագրման կենտրոն» պետական ոչ առևտրային կազմակերպության (այսուհետ՝ Կազմակերպություն) կողմից տնկանյութի հավաստագրման և բուծողի իրավունքների տրամադրման գործառույթների իրականացման նպատակով լրացուցիչ հաստիքներ ավելացնելու և ֆինանսական միջոցներ տրամադրելու անհրաժեշտությամբ։ 

2․ Ընթացիկ իրավիճակը և խնդիրները
Հայաստանի Հանրապետության կառավարության 2024 թվականի հուլիսի 18-ի N 1124-Ն որոշմամբ «Գյուղատնտեսական հետազոտությունների և հավաստագրման կենտրոն» ՊՈԱԿ-ի (այսուհետ՝ Կազմակերպություն) նոր կանոնադրության համաձայն վերապահվել են նոր գործառույթներ՝ տնկանյութի հավաստագրում և բուծողի իրավունքի տրամադրում։ «Սերմերի և տնկնայութի մասին» ՀՀ օրենքը ուժի մեջ է մտել 2023 թվականի հոկտեմբերի 5-ից, դեռևս տնկանյութի հավաստագրում չի իրականացվում՝ պայմանավորված անհրաժեշտ հաստիքների և սարքավորումների բացակայությամբ։ Ներկայումս ՀՀ էկոնոմիկայի նախարարության առաջարկությամբ «Արևելյան գործընկերության երկրներում «Կանաչ գործարքի» պատրաստվածության խթանում» (PROGRESS) ծրագրի շրջանակներում նախատեսվում է ձեռք բերել որոշ սարքեր և սարքավորումներ, ինչպես նաև հնարավորություն կստեղծվի նաև միջազգային փորձագետների աջակցության համար։ 
Հարկ է նշել, որ տնկանյութի հավաստագրման համակարգի գործարկումը իրենից ենթադրում է միմյանց հետ փոխկապակցված մի շարք գործընթացների իրականացում, մասնավորապես՝ ըստ պտղատեսակների դաշտային հետազոտությունների մեթոդիկայի և ուղեցույցի, տնկանյութի գնահատման չափորոշիչների մշակում, դաշտային հետազոտությունների իրականացում,  դաշտային հետազոտողների հավատարմագրման գործընթացի կազմակերպում, տարբեր պտղատեսակների նոր սորտերի սորտափորձարկում և դրանց գրանցում Հայաստանի Հանրապետությունում օգտագործման թույլտվություն ունեցող սորտերի ցանկում։
Միաժամանակ տեղեկացվում է, որ տնկանյութի հավաստագրման ուղղությամբ աշխատանքները մեկնարկել են դեռևս 2021 թվականից, մասնավորապես մշակվել են հրահանգ-ուղեցույցներ, հիմնվել է կենսաքիմիայի լաբորատորիայի բաղադիչներից մեկը, մշակվել և հաստատվել են խաղողի, ծիրանենու և ազնվամորենու տնկանյութերի ազգային  ստանդարտները, ներկայումս հնդավորների և կորիզավորների ազգային ստանդարտները մշակման ընթացքում են։
Վերոնշյալին զուգահեռ, Հայաստանի Հանրապետությունը 2024 թվականի մարտի 2-ից հանդիսանում է ՈՒՊՈՎ անդամ, որով պայմանավորված անհրաժեշտ է գործարկել բույսերի սորտերի պահպանության նոր համակարգ, որի ուղղությամբ աշխատանքները ևս մեկնարկել են և արդեն իսկ թվով երկու արտասահմանյան ընկերություններ հայտեր են ներկայացրել վարդի և ելակի որոշ սորտեր գրանցելու նպատակով։
 Կազմակերպությանը տրամադրվող տարեկան դրամաշնորհը «Սերմերի որակի ստուգում և պետական սորտափորձարկման միջոցառման» (1059-11003 միջոցառում) իրականացման համար կազմում է շուրջ 48,000,000 ՀՀ դրամ, որի  86 տոկոսից ավելին (շուրջ 41․0 մլն ՀՀ դրամ) կազմում է թվով 18 հաստիքների աշխատավարձը և սահմանափակում է լրացուցիչ գործառույթի իրականացման համար նոր հաստիքների ավելացման հնարավորությունը։ 
[bookmark: _Hlk205456134]	Ելնելով վերոգրյալից, 2025 թվականին տնկանյութի հավաստագրման գործընթացը մեկնարկելու համար անհրաժեշտ է ներգրավվել 2 ագրոնոմների հաստիքներ՝ յուրաքանչյուրը 250 000 ՀՀ դրամ ամսական աշխատավարձով, արդյունքում Կազմակերպության աշխատավարձային ֆոնդը 2025 թվականի չորս ամիսների համար կավելանա 2,000,000 ՀՀ դրամով և նոր գործառույթի իրականացմամբ պայմանավորված կավելանան նաև կոմունալ ծախսերը, գործուղումները, վառելիքի, լաբորատոր և գրասենյակային նյութերի ծախսերը, որոնք կկազմեն 606 667 ՀՀ դրամ։ Այսպիսով, Կազմակերպությունում տնկանյութի հավաստագրման իրականացման նպատակով 2025 թվականին լրացուցիչ 2 հաստիքների ավելացման համար անհրաժեշտ կլինի 2,606,667 դրամ գումար, որի շրջանակներում նախատեսվում է հավաստագրել 5 հայտերով (ոչ ֆինանսական ցուցանիշ) ներկայացված տնկանյութի խմբաքանակներ։
Պահանջվող 2,606,667 դրամ գումարը առաջարկվում է վերաբաշխել Էկոնոմիկայի նախարարությանը 2025 թվականի բյուջեով հատկացվող՝ 1187-12004 «Հայաստանի Հանրապետության ագրոպարենային ոլորտի սարքավորումների լիզինգի աջակցության ծրագիր» միջոցառման համար նախատեսված միջոցներից, հաշվի առնելով, որ նշյալ միջոցառման 2025 թվականի հաստատված բյուջեն կազմում է 3492845.5 հազար դրամ, իսկ 2025 թվականի հունիսի 30-ի դրությամբ միջոցառման գծով փաստացի ծախսը կազմել է 1662․0 մլն դրամ, մինչև տարեվերջ միջոցառման գծով պահանջը կանխատեսվում է շուրջ 2807․9 մլն  դրամ։ Նախատեսվում է միջոցառման տարեկան բյուջեից 408․8 մլն դրամը հատկացնել այլ միջոցառումների։ Հարկ է նշել, որ տնկանյութի հավաստագրման գործընթացի իրականացման վերաբերյալ առկա է ՀՀ վարչապետի հանձնարարական։

3․ Առաջարկվող կարգավորման բնույթը
Սույն որոշմամբ Կազմակերպությանը 2025 թվականին կտրամադրվի լրացուցիչ 2,606,667 ՀՀ դրամ գումար՝ ավելացվող թվով երկու հաստիքների աշխատավարձերը, գործուղումները, վառելիքի, լաբորատոր և գրասենյակային նյութերի ծախսերը վճարելու նպատակով։

	4․  Նախագծի մշակման գործընթացում ներգրավված ինստիտուտները և անձինք.
Սույն Որոշման նախագիծը մշակվել է ՀՀ Էկոնոմիկայի նախարարության կողմից: 
5․ ՀՀ պետական բյուջեում ծախսերի և եկամուտների փոփոխությունները
«Հայաստանի Հանրապետության 2025 թվականի պետական բյուջեի մասին» օրենքում վերաբաշխում և լրացումներ և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում եկամուտների ավելացում կամ նվազեցում չի առաջանա: 
1187-12004 «Հայաստանի Հանրապետության ագրոպարենային ոլորտի սարքավորումների լիզինգի աջակցության ծրագիր» միջոցառման բյուջեից 2,606,7 հազար դրամը նվազեցնելու դեպքում ընթացիկ բյուջետային տարում տվյալ միջոցառման բյուջեն վերականգնելու անհրաժեշտությունը բացակայում է։ 

6․ Ակնկալվող արդյունքը
Հայաստանի Հանրապետությունում կիրականացվի տնկանյութի հավաստագրում և բուծողի իրավունքների պահպանություն, որի շնորհիվ կբարձրանա արտադրողականությունը, կներգրավվեն ներդրումներ, կնվազի ներմուծումը։  

